
ᑲᑎᖕᖓᓂᕐᒥ ᐅᖄᔭᐅᔪᕕᓃᑦ  
ᑲᒥᓯᓀᑦ ᑲᑎᒪᔨᖏᑦ ᑏᓯᒻᐱᕆ 07-10, 2020 ᑰᑦᔪᐋᖅ 

ᑲᒥᓯᓀᑦ ᑲᑎᒪᔨᖏᑦ ᐅᖃᐅᑦᔪᑕᐅᓪᓚᐱᓚᐅᕐᑐᑦ ᖃᐅᔨᔭᐅᒋᐊᖕᖓᕈᑎᕕᓂᕐᓂᒃ ᒪᕐᕉᓂᒃ-ᐊᕐᕌᒎᓐᓂᒃ 
ᐃᓕᓐᓂᐊᓂᓕᕆᓂᐅᑉ ᖃᐅᔨᓴᕐᑕᐅᒍᑎᖓᑕ ᓇᐅᑦᓯᑐᐃᓂᖃᕐᑐᑦ ᐃᓕᓐᓂᐊᓂᓕᕆᓂᐅᑉ 
ᐃᓕᓐᓂᐊᑎᑦᓯᒍᑎᑦᓴᓕᐅᕐᓂᕆᓲᖏᓐᓂᒃ, ᐱᓇᓱᐊᒐᑦᓴᓕᕆᓂᕆᓲᖏᓐᓂᒃ ᐊᒻᒪᓗ ᐊᖅᑯᑎᑦᓴᓕᐅᕐᓂᖏᓐᓂᒃ 
ᐱᐅᓯᒋᐊᕆᓂᕐᒧᑦ ᓄᓇᕕᒻᒥᐅᑦ ᐃᓕᓐᓂᐊᑎᖏᑦᑕ ᐱᑦᓴᓂᐊᕈᓐᓇᓂᖏᓐᓂᒃ. ᐃᓚᒋᔭᐅᑎᓗᒍ ᐃᖏᕐᕋᓂᕐᒧᑦ 1 
ᑖᑦᓱᒧᖓ ᖃᐅᔨᓴᕐᓂᒧᑦ, ᑲᒥᓯᓀᑦ ᑐᓴᕐᑎᑕᐅᓚᐅᕐᑐᑦ ᐱᑕᖃᖕᖏᓗᐊᕐᓂᖏᓐᓂᒃ ᓇᓗᓀᕐᓯᒪᔭᖏᓐᓂᒃ 
ᐃᓕᓐᓂᐊᑏᑦ ᐊᑐᐃᓐᓇᕈᕐᑎᑕᐅᓂᖏᓐᓄᑦ ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᓂᕐᒧᑦ ᖃᓪᓗᓈᑎᑐᑦ ᐅᖃᐅᓯᖅ 
ᑐᖓᓕᕆᑦᓱᒍ, ᑭᓯᑦᓯᒍᑎᓐᓂᐊᓂᕐᓗ ᐊᒻᒪᓗ ᓴᑐᐃᔦᓂᖅ.  
ᑏᓯᒻᐱᕆ  13, 2019-ᖑᑎᓪᓗᒍ, ᐳᕐᑐᓂᕐᓭᑦ ᑲᑎᒪᔨᖏᑦ ᑎᓕᔨᔪᕕᓃᑦ ᒪᕐᕉᓂᒃ ᖃᐅᔨᓴᕐᑏᓂᒃ 
ᐱᓇᓱᖃᑎᖃᕐᑐᓂᒃ ᐅᑯᓂᐊ: , Chaire-réseau de recherche sur la jeunesse du Québec 
ᑖᑦᓱᒥᖓ ᖃᐅᔨᓴᕐᓂᒥᒃ.   
ᖃᐅᔨᓴᕐᓂᐅᑉ ᑎᓕᔨᒍᑎᖓ ᐋᖅᑭᓱᕐᑕᕕᓂᐅᔪᖅ ᐱᑦᔪᑎᒋᑦᓱᒍ ᑯᐯᒃ ᑲᒪᓇᓱᑦᑎᓕᕆᔩᑦ ᑐᓴᕐᑎᓯᐅᑎᓕᐊᕕᓂᖓ 
“ᐱᐅᔫᓂᓕᒃᑯᑦ ᐃᓕᓐᓂᐊᓂᓕᕆᓂᕐᒥᒃ ᐱᒍᑦᔨᕖᑦ ᓄᓇᕕᒻᒥ ᓲᓱᒋᔭᖃᕐᑐᓂᒃ ᐃᓄᐃᑦ ᐃᓕᖅᑯᓯᖏᓐᓂᒃ”. 
ᖃᐅᔨᓴᕐᓂᐅᑉ ᖃᐅᔨᔭᐅᒍᑎᕕᓂᖏᑦ ᑕᓯᐅᕐᓯᓚᖓᔪᑦ ᐃᓕᓐᓂᐊᓂᓕᕆᓂᕐᒥᒃ ᑐᓂᓯᓂᖃᕐᑎᓗᒋᑦ ᐱᐅᓂᓕᓐᓂᒃ 
ᐃᓕᓐᓂᐊᓂᓕᕆᓂᕐᓂᒃ ᐱᒍᑦᔭᐅᒍᑎᖏᓐᓂᒃ ᐃᓄᓕᒫᖏᓐᓄᑦ ᓄᓇᖓᑕ ᑯᐯᒃ ᑕᕐᕋᖓᓃᑦᑐᑦ 55 
(ᐃᓚᒋᔭᐅᑎᓐᓇᒋᑦ ᐊᓪᓓᑦ ᓄᓇᓕᖓ ᒍᐊᒃᒪᑰᔅᑐᐃ).  
ᐃᓕᓐᓂᐊᓂᓕᕆᓂᕐᒧᑦ ᖃᐅᔨᓴᕐᓂᖅ ᐱᓇᓱᐊᕐᓂᖃᕈᑕᐅᓛᕐᑐᖅ ᒪᕐᕈᐃᓕᖓᑎᓪᓗᒍ, ᐱᔭᕇᕐᓂᖃᓛᕐᑎᓗᒍ 2022-
ᒥ. 
ᐱᔭᕇᕐᑕᐅᓂᑦᓴᖓ ᐃᖏᕐᕋᓂᖓᑕ 1 ᓂᕆᐅᕆᔭᐅᔪᖅ ᔫᓂ 2021-ᒥᒃ ᐊᒻᒪᓗ ᐅᑯᓂᖓ 
ᐃᑉᐱᒋᔭᖃᓗᐊᖕᖑᐊᓛᕐᓱᓂ:  

• ᕿᒥᕐᕈᒋᐊᓪᓛᓂᖅ ᐃᓕᓐᓂᐊᓂᓕᕆᓂᐅᑉ ᐃᓕᓐᓂᐊᑎᑦᓯᒍᑎᓕᐊᕕᓂᖏᓐᓂᒃ, ᐱᓇᓱᐊᒐᑦᓴᓕᐊᕕᓂᖏᓐᓂᒃ 
ᐊᒻᒪᓗ ᐊᖅᑯᑎᑦᓴᓕᐊᕆᓯᒪᔭᖏᓐᓂᒃ ᖃᓄᐃᓪᓗᐊᑎᒋᔪᒥᒃ ᐊᑦᔨᐅᖏᓐᓂᖃᕐᒪᖔᑕ ᑯᐯᒃ 
ᐃᓕᓐᓂᐊᓂᓕᕆᓂᕐᒧᑦ ᐱᓇᓱᐊᕐᑎᓯᒍᑎᒋᔭᖏᓐᓄᑦ; 

• ᐊᓪᓚᓯᒪᔪᕐᒨᔦᓂᖅ ᐊᑐᓕᕐᑎᑕᐅᓯᒪᓂᖏᓐᓂᒃ ᐃᓕᓐᓂᐊᑎᑦᓯᒍᑎᓕᐊᖑᓯᒪᔪᑦ ᐊᑦᔨᒌᖕᖏᑐᓂᒃ ᓄᓇᕕᒻᒥ 
ᓄᓇᓕᐅᔪᓂᒃ ᐊᒻᒪᓗ ᖃᓄᖅ ᐊᑦᔨᒌᖕᖏᓂᖃᕐᓂᖏᑦ ᑯᐯᒃᑯᓄᑦ; 

• ᐊᓪᓚᓯᒪᔪᒨᔦᓯᒪᓂᕐᒥᒃ ᖃᓄᐃᓘᕐᑕᐅᒍᓯᖏᑦ (ᐃᓕᑕᕐᓯᐅᑎᓕᕆᓂᖅ, ᐃᓕᓐᓂᐊᑎᓂᒃ 
ᖃᓄᐃᓕᖓᓕᕐᓂᖏᓐᓂᒃ ᑲᒪᓂᖅ, ᐃᓕᑕᕆᔭᐅᒍᑎᓕᕆᓂᐅᑉ ᑲᒪᒋᔭᐅᒍᓯᖏᑦ, ᐊᓯᖏᓪᓗ.); 

• ᕿᒥᕐᕈᒋᐊᓪᓛᓂᖅ ᓇᐅᑦᓯᑐᕐᑕᐅᒍᓯᖏᓐᓂᒃ ᐃᓕᓐᓂᐊᑎᑦᓯᓂᐅᓲᑦ ᐃᓕᑕᕆᔭᐅᓂᕐᒧᑦ ᑐᕌᕐᓂᓖᑦ ᐊᒻᒪᓗ 
ᐊᑦᔨᐅᖏᓐᓂᖏᓐᓂᒃ ᕿᒥᕐᕈᓂᖅ ᐱᓇᓱᐊᕈᑎᒋᕙᑦᑕᖏᓐᓂᒃ ᑯᐯᒃᑯᑦ.  

ᐃᓕᓐᓂᐊᓂᓕᕆᓂᕐᒥᒃ ᖃᐅᔨᓴᕐᓂᖅ ᓴᑐᐃᔦᓂᒃᑯᑦ ᑐᑭᒧᐊᕐᑎᑕᐅᓂᖃᖅᑯᖅ ᐃᓕᓐᓂᐊᑎᑦᓯᔨᒻᒪᕆᒻᒧᑦ ᓯᐅᓪᕕᓐ 
ᐳᐊᑕᐅᓐᒧᑦ ᐱᓯᒪᔪᖅ ᐃᓕᓐᓂᐊᕕᕐᔪᐊᖓᑕ ᓲᐳᒃ, (Université de Sherbrooke), ᑐᖓᓕᖃᕐᓱᓂ 
ᐃᓕᓐᓂᐊᑎᑦᓯᔨᒻᒪᕆᒻᒥᒃ ᕕᐊᑐᕆᒃ ᑎᓯᓅᒥᒃ ᐃᓕᓐᓂᐊᕕᕐᔪᖓᑕ ᕆᒨᔅᑭᒥ ᐱᓯᒪᔪᖅ. (Université du Québec 
à Rimouski). 

ᐊᑕᐅᑦᓯᑰᕐᑎᓗᒍ ᐃᓕᓐᓂᐊᓂᓕᕆᓂᕐᒥᒃ ᖃᐅᔨᓴᕐᓂᒧᑦ ᑲᔪᓯᑎᑕᐅᔪᖅ ᐅᑯᓄᖓ; Chaire-réseau de 
recherche sur la jeunesse du Québec, ᐃᓕᓐᓂᐊᕈᑎᓕᕆᓂᕐᒥᒃ ᐱᒍᑦᔨᓂᕐᒥᒃ ᐱᒍᑦᔨᕕᖓ 
ᓇᐅᑦᓯᑐᐃᓂᖃᕐᑐᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ ᑐᓂᓯᓂᕆᓲᖓᓂᒃ ᒪᕐᕈᐃᓕᖓᔪᒥᒃ ᐃᓕᓐᓂᐊᓂᓕᕆᓂᖓᓂᒃ 
ᓄᓇᕕᒻᒥᒃ (ᐃᓄᑦᑎᑐᑦ ᓯᕗᓪᓕᖅ ᐅᖃᐅᓯᕆᔭᐅᑎᓗᒍ, ᑐᖓᓕᖃᕐᑎᓗᒍ ᖃᓪᓗᓈᑎᑐᑦ ᐅᐃᒍᐃᑎᑐᓪᓘᓃᑦ 
ᐅᖃᐅᓯᕐᒥᒃ). ᐃᓚᒋᔭᐅᑎᓗᒍ ᒪᕐᕈᐃᓂᒃ ᐃᓕᓐᓂᐊᓂᓕᕆᓂᕐᒥᒃ ᐱᒋᐊᕐᑎᓯᒍᑎᒃ, ᓄᓇᕕᒻᒥᐅᑦ ᖃᑦᓯᑐᐃᓐᓇᓂᒃ 
ᐅᑭᐅᓖᑦ ᐊᑑᑎᓯᒪᓕᕐᑐᑦ ᓄᓇᕕᐅᑉ ᐃᓕᓐᓂᐊᓂᓕᕆᓂᕐᒥᒃ ᐋᖅᑭᓱᕐᓯᒪᔭᐅᒍᑎᖓᓂᒃ ᐃᓕᓐᓂᐊᑎᐅᑦᓱᑎᑦ, 
ᐊᖓᔪᖅᑳᕆᔭᐅᑦᓱᑎᑦ, ᓄᓇᓕᒻᒥᐅᖑᑦᓱᑎᑦ, ᐃᓕᓐᓂᐊᑎᑦᓯᔨᐅᑦᓱᑎᑦ ᐅᕝᕙᓘᓃᑦ ᐃᓄᑐᖃᕆᔭᐅᑦᓱᑎᑦ 
ᐱᔭᕇᓯᒪᖁᔭᐅᑦᓴᑐᐃᓐᓇᑐᑦ ᖃᐅᔨᓴᐅᑎᒥᒃ. ᐳᓛᕆᐊᕐᓗᑎᑦ ᑐᖅᑲᑕᕐᕕᑎᓐᓄᑦ ᐱᔭᕇᕈᓐᓇᓯᒐᔭᕐᑌᑦ ᖃᐅᔨᓴᐅᑎᒃ 
ᐅᕙᓂ:  kativik.qc.ca  

https://protecteurducitoyen.qc.ca/en/investigations/special-reports/quality-educational-services-nunavik


ᖃᐅᔨᓴᕐᓂᐅᑉ ᖃᐅᔨᔭᐅᒍᑎᕕᓂᖏᑦ ᐊᑐᕐᑕᐅᓛᕐᑐᑦ ᐊᖏᓂᕐᓴᒧᑦ ᖃᐅᔨᓴᕐᓂᒧᑦ ᖃᓄᖅ ᒪᕐᕉᓂᒃ 
ᐃᓕᓐᓂᐊᓂᓕᕆᓂᕐᒥᒃ ᒫᓐᓇᐅᔪᖅ ᑐᓂᔭᐅᓂᖃᓲᖑᒻᒪᖔᑦ ᓄᓇᕕᒻᒥᒃ, ᐊᒻᒪᓗ ᐊᓯᐊᒍᑦ ᐆᑦᑐᕋᐅᑏᑦ 
ᐊᑐᓕᕐᑎᑕᐅᒍᓐᓇᑐᑦ. 
ᒪᕐᕈᐃᓕᖓᔪᖅ ᐅᖃᐅᓯᓕᕆᓂᕐᒥᒃ ᐱᒋᐊᕐᑎᓯᒍᑎᕕᓂᖓ; ᐱᓯᒪᔪᖅ ᐱᒋᐊᕐᓂᖓᓂᒃ ᖃᐅᔨᓴᕈᑎᕕᓂᐅᔪᓂᒃ 
ᐅᖃᐅᓯᕐᓂᒃ ᐃᓕᓐᓂᐊᑎᑦᓯᒍᑎᕕᓂᕐᓂᒃ ᐊᑐᕐᑕᕕᓂᐅᔪᓂᒃ ᐊᑉᕌᒍᖓᓂᒃ 2018, ᐃᓚᐅᑎᓗᒋᑦ ᓄᓇᕕᒻᒥᒃ 
ᐃᓕᓐᓂᐊᓂᓕᕆᓂᕐᒧᑦ ᑲᑎᒪᔨᖏᓐᓄᑦ ᒪᕐᕈᕕᑦᓱᑦ ᐃᓕᓐᓂᐊᓂᓕᕆᔩᑦ ᑲᑎᒪᓂᕆᓲᖓᓂᒃ.  
ᒪᕐᕈᐃᓕᖓᔪᒥᒃ ᐅᖃᐅᓯᓕᕆᓂᕐᒥᒃ ᐱᒋᐊᕐᑎᓯᒍᑎᖓ ᖃᐅᔨᓴᕐᓂᒥᒃ ᐱᓇᓱᐊᕈᑕᐅᕗᖅ ᐃᓕᓐᓂᐊᑎᑦᓯᔨᒻᒪᕆᒻᒧᑦ 
ᓯᐊᓕ ᑐᓛᒃᒧᑦ, ᐃᑦᓯᕙᐅᑕᕆᔭᐅᔪᖅ ᑐᓂᕕᓂᓕᕆᓂᐅᑉ ᐱᒍᑦᔨᕕᖓᓂᒃ ᐃᓕᓐᓂᐊᕕᕐᔪᐊᖓᑕ ᒍᐃᓂᐲᒃ. 
ᐃᓕᓐᓂᐊᑎᑦᓯᔨᒻᒪᕆᒃ ᑐᓛᒃ ᐱᓇᓱᖃᑎᖃᖕᖑᓱᑦᑐᖅ ᐃᓄᐃᑦ ᑎᒥᖁᑎᖏᓐᓂᒃ ᐊᒻᒪᓗ ᓄᓇᓕᖏᓐᓂᒃ 
ᖃᐅᔨᓴᕐᓂᒥᒃ ᐊᑦᑐᐊᔪᓂᒃ ᐃᓕᖅᑯᓯᓕᕆᓂᕐᒧᑦ-ᐊᑦᑐᐊᔪᓂᒃ ᐃᓕᓐᓂᐊᓂᓕᕆᓂᕐᒨᓕᖓᑎᓪᓗᒋᑦ, ᓄᓇᖃᖅᑳᓯᒪᔪᑦ 
ᓯᕗᓕᕐᑎᐅᓂᕐᒨᓕᖓᔪᓕᕆᓂᕐᒧᑦ, ᒪᕐᕉᓂᒃ ᐅᖃᐅᓯᖃᕐᓂᒧᑦ ᐊᒻᒪᓗ ᐅᖃᐅᓯᕐᒥᒃ ᐱᕈᐃᒋᐊᓪᓛᓂᕐᒧᑦ.  

ᐱᑦᔪᑎᒋᑦᓱᒍ ᓄᕙᓐᓇᔪᐊᖅ-19 ᐊᒻᒪᓗ ᐃᓚᒋᔭᐅᑎᓗᒍ ᐊᑑᑎᑐᐃᓐᓇᕆᐊᓕᓐᒧᑦ ᐸᕐᓇᓯᒪᓂᕐᒥᒃ 
ᓄᕙᓐᓇᔪᐊᑉ ᐃᕐᐸᑎᑐᐃᓐᓇᕆᐊᖃᕐᓂᖓᓄᑦ ᐃᓕᓐᓂᐊᕖᑦ ᐅᒃᑯᐊᓚᕿᔭᐅᓂᖏᓐᓄᑦ, 
ᐃᓕᓐᓂᐊᕈᑎᓕᕆᕕᐅᑉ ᐱᒍᑦᔨᕕᖏᑦ ᐊᒻᒪᓗ ᐃᓕᓐᓂᐊᕖᑦ ᐊᐅᓚᓂᖏᓐᓄᑦ ᐱᒍᑦᔨᕕᖏᑦ 
ᐊᑐᐃᓐᓇᐅᑎᑦᓯᓯᐊᕐᑐᑦ ᐊᑐᕋᑦᓴᕆᔭᐅᒐᔭᕐᑐᓂᒃ ᐃᓂᓪᓓᓯᒪᓂᒃᑯᑦ ᐃᓕᓐᓂᐊᑏᑦ 
ᐃᓕᓐᓂᐊᕈᓐᓇᕕᖃᕐᑎᑕᐅᑎᓗᒋᑦ ᐊᓂᕐᕋᓯᒪᓗᑎᑦ ᐅᓪᓗᓂᒃ 28-ᓂᒃ ᑐᖓᓕᕇᑦᑐᓂᒃ ᓯᕕᑐᓂᖃᕐᑎᓗᒍ. 
ᐸᕐᓇᓯᒪᐅᑎᒃ ᐃᓚᖃᕐᑐᖅ ᐱᕕᑦᓴᖃᕐᑎᓯᓂᕐᒥᒃ ᓴᕐᓕᐊᕋᕐᓂᒃ ᖃᕆᑕᐅᔭᕐᓂᒃ ᐃᓕᓐᓂᐊᑎᓄᑦ 
ᐃᓕᓐᓂᐊᑎᑦᓯᔨᓄᓪᓗ, ᐊᒻᒪᓗ ᐃᓕᓐᓂᐊᑎᑦᓯᒍᑎᑦᓴᓂᒃ ᕿᒥᕐᕈᐊᓂᒃ ᑎᒥᒻᒨᓕᖓᔪᓄᓪᓗ ᓱᖃᑦᓯᐅᑎᑦᓴᓂᒃ 
ᐃᓕᓐᓂᐊᓂᓕᓂᕐᒧᑦ ᓱᖃᑦᓯᑎᑦᓯᒍᑎᑦᓴᓂᒃ. 
ᐊᑦᓱᕈᕐᓇᕋᓗᐊᕐᑎᓗᒋᑦ ᐊᑐᐃᓐᓇᐅᔪᑦ ᐃᑲᔫᑎᑦᓭᑦ ᐊᒻᒪᓗ ᐃᓱᒪᒋᑦᓱᒋᑦ ᐃᓕᓐᓂᐊᓂᕐᒥᓂᒃ ᐱᔭᕇᕐᓂᒧᑦ 
ᐱᔭᐅᔭᕆᐊᖃᕐᓯᒪᔪᓂᒃ, ᐳᕐᑐᓂᕐᓴᒦᑦᑐᑦ 3, 4 ᐊᒻᒪᓗ 5-ᒥ ᐃᓕᓐᓂᐊᑏᑦ ᓯᕗᓪᓕᐸᐅᑦᔭᐅᓯᒪᓚᖓᔪᑦ 
ᑐᓂᐅᖅᑲᑕᐅᓂᕐᒥᒃ ᐃᑯᒪᐅᑎᒨᕐᑐᓂᒃ ᐱᓇᓱᒍᑎᑦᓴᓂᒃ ᓴᕐᓕᐊᒐᕐᓂᒃ ᖃᕆᑕᐅᔭᕐᓂᒃ.  
ᐊᑑᑎᔭᐅᑐᐃᓐᓇᕆᐊᓕᒻᒧᑦ ᐸᕐᓇᓯᒪᐅᑎᐅᑉ ᐱᖁᑎᑦᓴᖏᑦ ᓄᓇᕕᐅᑉ ᐃᓕᓐᓂᐊᕕᖏᓐᓅᔭᕐᑕᐅᕙᓪᓕᐊᓕᕐᑐᑦ. 
ᑎᑭᑦᑐᕕᓂᐅᓕᕈᑎᑦ, ᓴᓂᕐᕙᑕᐅᓯᒪᓛᕐᑐᑦ ᐊᒻᒪᓗ ᐊᑐᕐᑕᐅᓯᓗᑎᑦ ᐃᓕᓐᓂᐊᕖᑦ ᐅᒃᑯᐊᑕᐅᔪᕕᓂᐅᑉᐸᑕ. 
ᐊᖓᔪᖅᑳᕆᔭᐅᒧᑦ ᑫᓪᓗᑐᕐᑕᐅᒥᔪᑦ ᕿᒥᕐᕈᖁᔭᐅᑦᓱᑎᑦ ᐃᓕᓐᓂᐊᑎᑦᓯᒍᑎᑦᓴᓂᒃ ᐊᑐᕋᑦᓴᓂᒃ 
ᐊᑐᐃᓐᓇᐅᑎᑕᐅᔪᓂᒃ ᖁᒻᒧᐊᑎᑕᐅᓯᒪᔪᒃᑯᑦ ᐅᕙᓂ ᑐᖅᑲᑕᕐᕕᒋᔭᖓᓂᒃ Nunavik-IcE website. 
ᐊᑐᕋᑦᓴᓕᐊᖑᓯᒪᔪᑦ ᑕᒃᑲᓂ ᖁᒻᒧᐊᑎᑕᐅᓯᒪᔪᕐᒦᑐᑦ ᐃᓕᖅᑯᓯᑦᑎᓄᑦ ᐊᑐᕐᓂᖃᕐᑐᑦ. ᓄᐃᑎᑦᓯᓯᒪᒍᓐᓇᓂᖃᕐᑐᑦ 
ᐊᒥᓱᓂᒃ ᐃᓄᑦᑎᑑᕐᑐᓂᒃ ᐅᑭᐅᓕᓐᓄᑦ ᐱᒋᐊᕐᓱᒋᑦ ᐃᓕᓐᓂᐊᑎᓄᑦ ᐱᒋᐊᖕᖓᑐᓄᑦ ᑎᑭᑦᓱᒋᑦ ᐳᕐᑐᓂᕐᓴᒧᑦ 5-
ᒦᑦᑐᓄᑦ.  
ᑖᓐᓇ ᐱᒋᐊᕐᑎᓯᒍᑎᒃ ᐱᑎᑕᐅᓯᒪᔪᖅ ᑮᓇᐅᔭᕐᑎᒍᑦ ᓴᐳᑎᔭᐅᓂᕐᒥᒃ ᑮᓇᐅᔭᓕᕆᔨᒻᒪᕇᑦ 
ᑐᖕᖓᕕᒋᓕᐊᕆᓯᒪᔭᖓᓂᒃ.  

ᐃᓄᒻᒪᕇᑦ ᐃᓕᓐᓂᐊᑎᑕᐅᓂᖏᓐᓄᑦ ᐊᒻᒪᓗ ᐃᓕᓐᓂᐊᕈᒪᔭᕐᒥᓂᒃ ᐱᒋᐅᕐᓴᔭᐅᓂᕐᒧᑦ ᐱᒍᑦᔨᕕᖏᑦ ᑲᔪᓯᔪᒥᒃ 
ᐊᖏᓕᒋᐊᖏᓐᓇᑐᖅ ᐱᒍᑦᔨᓂᕐᒥᓂᒃ ᑐᓂᓯᖃᑦᑕᓂᒃᑯᑦ ᑲᑐᑦᔨᖃᑎᒌᑦᓱᑎᑦ ᓄᓇᕕᐅᑉ ᑎᒥᖁᑎᖏᓐᓄᑦ, 
ᑲᕙᒫᐱᒃᑯᓄᑦ ᐊᒻᒪᓗ ᐋᖅᑭᓱᐃᒋᐊᕐᓂᓕᕆᔨᖏᓐᓄᑦ ᑲᓇᑕᒥ. ᐱᒋᐊᓕᕐᓂᒪᑦ 2020, ᑲᑎᑦᓱᒋᑦ 570 
ᐃᓕᓐᓂᐊᑏᑦ ᐃᓚᐅᓯᒪᓕᕐᑐᑦ ᐱᒋᐅᕐᓭᓂᕐᓂᒃ ᐱᕙᓪᓕᐊᑎᑕᐅᓯᒪᔪᓂᒃ ᐱᒍᑦᔨᕕᓐᓄᑦ ᖄᖏᕐᓂᑯᓕᐅᕋᓱᐊᕐᑎᓄᑦ, 
ᐃᓕᓐᓂᐊᕈᒪᔭᕐᒥᓂᒃ ᐱᒋᐅᕐᓭᓂᕐᓄᑦ ᐊᒻᒪᓗ ᐃᓘᓐᓈᒍᑦ ᐃᓕᓐᓂᐊᓂᕐᒥᒃ ᐃᓕᓐᓂᐊᑎᑦᓯᒍᑎᓄᑦ.  
ᐱᒍᑦᔨᕕᒃ 6-ᓂᒃ ᐃᓕᓐᓂᐊᕕᓕᒃ. ᐱᒍᑦᔨᓃᑦ ᒥᑭᓂᕐᓴᓄᑦ ᓄᓇᓕᓐᓄᑦ ᐱᕙᓪᓕᐊᑎᑕᐅᔪᑦ ᐱᒋᐊᕐᑎᓯᒍᑎᓄᑦ 
ᐆᑦᑑᑎᒋᓗᒍ ᖁᒻᒧᐊᑎᑕᐅᓯᒪᔪᒃᑯᑦ ᐃᓕᓐᓂᐊᓂᖃᕐᓂᖅ 3-ᓂᒃ ᓄᓇᓕᓐᓂᒃ (ᑕᓯᐅᔭᖅ, ᐅᒥᐅᔭᖅ ᐊᒻᒪᓗ 
ᑲᖏᕐᓱᖅ). 
ᐃᓄᒻᒪᕇᑦ ᐃᓕᓐᓂᐊᑎᑕᐅᓂᖏᑦᑕ ᐃᓕᓐᓂᐊᕕᖏᑦ ᐊᒻᒪᓗ ᖁᒻᒧᐊᑎᑕᐅᓯᒪᔪᒃᑯᑦ ᐃᓕᓐᓂᐊᓃᑦ ᐊᑐᕐᑕᐅᔪᑦ 
ᐃᓕᓐᓂᐊᓂᓕᕆᓂᕐᒥᒃ ᐱᒍᑦᔨᒍᑎᐅᑦᓱᑎᑦ ᐃᓕᓐᓂᐊᑎᓄᑦ ᐃᓕᓐᓂᐊᖃᑕᐅᓯᒪᔪᓄᑦ ᐅᖓᓯᑦᑐᒦᑦᓱᑎᑦ 
ᐃᓕᓐᓂᐊᖃᑦᑕᓂᒃᑯᑦ. ᑖᒃᑯᐊ ᐃᓕᓐᓂᐊᑎᑦᓯᕖᑦ ᐅᐸᑦᑕᐅᖃᑦᑕᓯᒪᓕᕐᑐᑦ ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᑐᓄᑦ 

ᐅᑎᕐᑐᕕᓂᐅᑦᓱᑎᑦ ᓄᓇᕕᒻᒧᑦ ᑲᔪᓯᓂᖃᕐᓱᑎᑦ ᐃᓕᓐᓂᐊᓂᕐᒥᓂᒃ ᐅᖓᓯᑦᑐᒦᑦᓱᑎᑦ ᐱᑦᔪᑕᐅᑎᓪᓗᒍ 
ᓄᕙᓐᓇᔪᐊᖅ-19 ᐃᕐᐸᑎᕐᓂᔪᐊᖓ. 
ᑲᑐᑦᔨᖃᑎᒌᓐᓂᖅ ᐊᒻᒪᓗ ᐃᑲᔪᖃᑎᒌᓐᓂᖅ ᓄᓇᕕᒻᒥ ᐃᓗᓯᓕᕆᓂᕐᒥᒃ ᐃᓄᓕᕆᓂᕐᒧᓗ ᐱᒍᑦᔨᕕᖏᑦ 
ᓂᕆᐅᒋᔭᐅᔪᑦ ᓯᕗᓕᓚᖓᑎᓪᓗᒋᑦ ᐱᕙᓪᓕᐊᑎᑦᓯᓂᕐᒥᒃ ᓄᑖᒥᒃ ᐃᓕᑕᕆᔭᐅᔪᓂᒃ ᐱᓇᓱᐊᕐᑎᓯᒍᑎᓂᒃ 
ᐃᓗᓯᓕᕆᓂᕐᒧᐊᓕᖓᔪᑦ. ᑭᒍᑎᓕᕆᓂᖅ ᐊᒻᒪᓗ ᐄᖅᑲᒐᓕᕆᓂᕐᒧᑦ ᐃᑲᔪᕐᑎᐅᓂᕐᒧᑦ ᐱᓇᓱᐊᒐᓵᒃ 
ᐅᖃᓕᒪᕈᑕᐅᕉᑕᕆᔫᒃ. 

ᐱᑦᔪᑎᒋᑦᓱᒍ ᓄᕙᓐᓇᔪᐊᑉ ᐃᕐᐸᑎᕐᓂᖓ,  55%-ᖏᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐱᓇᓱᑦᑎᖏᑦ 
ᓄᓇᕕᒻᒦᖏᓐᓇᓛᕆᐊᕐᒥᓂᒃ ᕿᑎᖕᖑᓂᖓᓂᒃ ᑐᑭᑖᕐᓯᒪᔪᑦ. ᑲᒥᓯᓀᑦ ᐅᖃᐅᑦᔪᑕᐅᓪᓚᐱᓚᐅᕐᑐᑦ ᐃᓄᓕᒫᑦ 
ᐃᓗᓯᖏᑦᑕ ᖃᓄᕐᑑᑕᐅᒍᑎᖏᓐᓂᒃ ᐊᑐᕐᓂᖃᕐᑎᑕᐅᓛᕐᑐᓂᒃ ᑌᒃᑯᓄᖓ ᐊᐅᓚᓛᕐᑐᓄᑦ ᓄᓇᕕᐅᑉ ᓯᓚᑖᖓᓄᑦ 
ᕿᑎᖕᖑᓂᖓᓂᒃ, ᐸᕐᓇᓯᒪᐅᑎᒃ ᐋᖅᑭᑕᐅᓯᒪᔪᖅ ᐅᒃᑯᐃᒋᐊᓪᓚᓂᑦᓴᖏᓐᓄᑦ ᐃᓕᓐᓂᐊᕖᑦ ᔭᓄᐊᕆ 2021-
ᖑᓕᕐᐸᑦ ᐊᒻᒪᓗ ᐃᓕᓐᓂᐊᓂᒃᑯᑦ ᓴᐳᑎᔭᐅᓂᑦᓴᖏᑦ ᐃᓂᓪᓚᑎᕐᑕᐅᓯᒪᔪᑦ ᐃᓕᓐᓂᐊᑎᓄᑦ ᐃᓕᓐᓂᐊᑎᑦᓯᔨᖏᑦ 
ᐊᓂᕐᕋᓯᒪᒋᐊᖃᑫᓐᓇᓂᖏᓐᓂᒃ ᐅᑎᕐᑐᕕᓂᐅᓕᕐᑎᓗᒋᑦ ᓄᓇᕕᒻᒧᑦ.  
ᐸᕐᓇᓯᒪᐅᑎᒃ ᐋᖅᑭᓱᕐᑕᐅᓯᒪᔪᖅ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐸᕐᓇᓯᒪᐅᑎᖓᓄᑦ ᐅᑎᕐᓂᓴᖏᓐᓄᑦ ᐱᓇᓱᑦᑎᖏᑦ 
ᕿᑎᖕᖑᕇᒥᒃ ᐋᖅᑭᓱᕐᑕᐅᓯᒪᔪᖅ ᐃᓘᓐᓈᒍᑦ ᒪᓕᑦᓱᓂ ᐃᓄᓕᒫᑦ ᐃᓗᓯᓕᕆᓂᕐᒧᑦ ᖃᓄᕐᑑᕈᑕᐅᓯᒪᓂᖏᓐᓂᒃ 
ᐊᑐᕐᓂᖃᕐᑎᑕᐅᕉᑕᕆᔪᑦ ᓄᓇᕕᒻᒧᑦ.  
ᑖᓐᓇ ᐸᕐᓇᓯᒪᐅᑎᒃ ᐊᖏᕐᑕᐅᓯᒪᔪᖅ ᓄᓇᕕᒻᒥ ᐃᓗᓯᓕᕆᓂᕐᒧᑦ ᐃᓄᓕᕆᓂᕐᒧᓗ ᐱᒍᑦᔨᕕᖓᓄᑦ ᐊᒻᒪᓗ ᑲᑎᕕᒃ 
ᐃᓕᓴᕐᓂᓕᕆᓂᐅᑉ ᐳᕐᑐᓂᕐᓴᖏᑦᑕ ᑲᑎᒪᔨᖏᓐᓄᑦ.  
ᐱᒻᒪᕆ: ᑏᓯᒻᐱᕆ 15-ᖑᑎᓪᓗᒍ, ᑲᒥᓯᓀᑦ ᑲᑎᒪᔨᖏᑦ ᑲᑎᒌᕐᑐᕕᓂᐅᑎᓪᓗᒋᑦ ᑰᑦᔪᐊᒥ, ᑯᐯᒃ ᑲᕙᒪᖓ  
ᓂᓪᓕᕈᑎᓕᕕᓂᖅ ᓄᑕᓂᒃ ᖃᓄᖅᑑᕈᑎᓂᒃ ᐊᑦᑐᐊᔪᓂᒃ ᓄᑖᓄᑦ ᓂᓪᓕᕈᑎᐅᓯᒪᔪᓄᑦ ᐃᓕᖓᑎᑕᐅᔪᑦ 
ᐃᓕᓐᓂᐊᓂᓕᕆᓂᕐᓄᑦ. ᑕᒪᓐᓇ ᐃᓱᒪᒋᑦᓱᒍ, ᑲᑎᕕᒃ ᐃᓕᓴᕐᓂᓕᕆᓂᖅ ᓂᓪᓕᕈᑎᖃᓚᐅᕆᕗᖅ ᑏᓯᒻᐱᕆ 18-ᒥ 
ᓄᓇᕕᒻᒥ  ᐃᓕᓐᓂᐊᕖᑦ ᐊᒻᒪᓗ ᐃᓄᒻᒪᕇᑦ ᐃᓕᓐᓂᐊᑎᑕᐅᓂᖏᑦᑕ ᐃᓕᓐᓂᐊᕕᖏᑦ ᐅᒃᑯᐃᓛᕐᑎᓗᒋᑦ ᔭᓄᐊᕆ 
11, 2021-ᖑᓕᕐᐸᑦ. ᐱᒻᒪᕆᐅᕗᖅ ᖃᐅᔨᒪᔭᐅᒋᐊᖃᕐᓂᖓ ᐊᓯᑦᔨᓯᒪᔪᕐᑕᖃᖕᖏᒪᑦ ᐸᕐᓇᑕᐅᓯᒪᒍᑎᖏᓐᓄᑦ 
ᐅᑎᕐᓂᓴᖏᓐᓄᑦ ᐱᓇᓱᑦᑏᑦ ᓄᓇᕕᒻᒥᒃ.  

ᑐᖕᖓᕕᒋᑦᓱᒋᑦ ᖃᐅᔨᓴᐅᑎᕕᓃᑦ ᑭᖕᖒᒪᒋᔭᐅᔪᑦ ᖃᐅᔨᓴᕐᑕᐅᒋᐊᖃᕐᓂᖏᓐᓄᑦ ᖃᐅᔨᓴᕈᑎᕕᓂᐅᔪᓄᑦ 
ᐃᓕᓐᓂᐊᑎᐅᑐᐃᓐᓇᕆᐊᓕᓐᓄᑦ, ᐱᓇᓱᕉᑕᕆᔪᑦ ᑐᓂᓯᓂᑦᓴᒧᑦ ᓄᓇᕕᒃ ᓯᕗᓂᑦᓴᕗᑦ ᐃᓕᓐᓂᐊᕕᒻᒪᕆᒻᒥᒃ-
ᐱᔭᕇᒍᓐᓇᐅᑎᒧᑦ ᐃᓕᓐᓂᐊᑎᑦᓯᒍᑎᑦᓭᑦ ᐅᐃᒍᐃᑎᑐᑦ ᐅᖃᐅᓯᕐᒥᒃ ᐊᑐᕐᓗᑎᑦ. ᑐᕌᒐᕆᔭᖓ ᐅᓪᓗᖓ 
ᐱᒋᐊᕐᑎᑕᐅᓂᑦᓴᖓ ᑖᑦᓱᒪᐅᑉ ᐱᒋᐊᖕᖓᑎᑦᓯᒍᑕᐅᓂᖓ ᓯᑦᑎᒻᐱᕆ  2022. 
ᐊᑐᕐᑕᐅᓯᒪᔪᑦ ᑭᖑᓂᐊᒍᑦ: 
ᐱᒋᐊᕐᑎᑕᓂᖅ ᐊᐅᒡᒍᓯ 2017-ᖑᑎᓪᓗᒍ, ᓄᓇᕕᒃ ᓯᕗᓂᑦᓴᕗᑦ ᐱᑎᑕᐅᓂᖃᓲᖑᓕᕐᑐᖅ ᑮᓇᐅᔭᖃᕐᑎᑕᐅᓂᕐᒧᑦ 
ᐊᖏᖃᑎᒌᒍᑕᐅᔪᕕᓂᕐᒧᑦ ᑯᐯᒃ ᑐᖅᑲᑕᕐᕕᖓᓄᑦ ᐃᓕᓐᓂᐊᓂᓕᕆᓂᕐᒧᑦ ᐊᕐᕌᒍᖓᓂᒃ 2018-2019, 
ᐊᑭᓕᕐᑐᑕᐅᓚᖓᑎᓪᓗᒋᑦ ᐊᐅᓚᒍᑎᖏᑦᑕ ᑮᓇᐅᔭᕐᑐᕈᑎᖏᑦ.  
ᓄᓇᕕᒃ ᓯᕗᓂᑦᓴᕗᑦ ᓄᐃᔪᕕᓂᖅ ᐃᓱᒪᒍᑕᐅᓂᖓᒍᑦ 2006-ᖑᑎᓪᓗᒍ, ᐳᓛᕆᐊᕐᑐᕕᓂᐅᑎᓪᓗᒋᑦ ᓄᓇᕗᑦ 
ᓯᕗᓂᑦᓴᕘᒃᑯᓄᑦ ᓄᓇᕕᒃ ᐅᕕᒃᑫᑦ ᓴᐳᑏᒃᑯᑦ. 
2013 ᐸᕐᓇᓯᒪᐅᑎᒃ ᖃᐅᔨᒋᐊᓂᕕᓂᖏᑦ ᐃᑲᔪᕐᓯᓂᖃᕐᑐᕕᓂᖅ ᓄᐃᑦᓯᓂᕐᒥᒃ ᐃᖏᕐᕋᓯᑎᑦᓯᒋᐊᕆᓯᒪᓂᒃᑯᑦ 
ᐊᒻᒪᓗ ᖃᓄᐃᓘᒋᐊᖁᔨᔨᓂᒃ ᑲᑎᒪᔨᑦᑖᓂᒃᑯᑦ ᓄᐃᑕᐅᔪᕕᓂᐅᑦᓱᑎᑦ ᐊᕐᕌᒍᖓᓂᒃ 2015, 
ᐊᖅᑯᓯᐅᕐᓂᖃᓚᖓᑎᓪᓗᒍ ᐱᕙᓪᓕᐊᔭᐅᓂᖓᓂᒃ ᑖᓐᓇ ᐱᒋᐊᕐᑎᓯᒍᑎᐅᓯᒪᔪᖅ.  
ᐃᓚᐅᔪᑦ ᖃᓄᐃᓘᒋᐊᖁᔨᔩᑦ ᑲᑎᒪᔨᖏᓐᓄᑦ ᐅᑯᐊᖑᕗᑦ: ᑲᑎᕕᒃ ᓄᓇᓕᓕᒫᑦ ᑲᕙᒪᖓ, ᒪᑭᕝᕕᒃ ᑯᐊᐳᕇᓴᖅ, 
ᑲᑎᕕᒃ ᐃᓕᓴᕐᓂᓕᕆᓂᖅ, ᐊᕙᑕᖅ ᐱᐅᓯᑐᖃᓕᕆᕕᒃ ᐊᒻᒪᓗ ᔮᓐ ᐋᐸᑦ ᐃᓕᓐᓂᐊᕕᒻᒪᕆᖓ (ᐃᓕᓐᓂᐊᕕᒻᒪᕆᒃ 
ᐃᓕᑕᕆᔭᐅᓂᓕᕆᓂᕐᒥᒃ ᐱᓇᓱᖃᑎᐅᔪᖅ). 
 2017-ᖑᓕᕐᓂᒪᑦ, ᓄᓇᕕᒃ ᓯᕗᓂᑦᓴᕗᑦ ᐱᔭᕇᕐᑎᓯᓯᒪᓕᕐᑐᖅ ᐱᖓᓱᐃᓂᒃ ᐃᓕᓐᓂᐊᑎᓂᒃ (43 ᐱᔭᕇᕐᑐᕕᓃᑦ 
ᑲᑎᑦᓱᒋᑦ). ᐱᔭᕇᕐᑐᕕᓃᑦ, ᐊᒥᓲᓂᕐᓴᖏᑦ ᐃᓕᓐᓂᐊᑏᑦ ᑲᔪᓯᔪᕕᓃᑦ ᐃᓕᓐᓂᐊᓂᕐᒥᓂᒃ ᐳᕐᑐᓂᕐᓴᒋᐊᓪᓚᒥᒃ 
ᐃᓕᓐᓂᐊᓂᕐᒥᒃ, ᐅᑎᕐᑐᕕᓃᑦ ᓄᓇᕕᒻᒧᑦ ᐱᓇᓱᑦᑎᕈᕐᓯᒪᓕᕐᓱᑎᑦ ᐊᑦᔨᒌᖕᖏᑐᓂᒃ ᑎᒥᐅᔪᓂᒃ ᐅᕝᕙᓘᓐᓃᑦ 
ᐱᒐᓱᐊᓯᔪᕕᓃᑦ ᐱᔪᓐᓇᐅᑎᖃᕈᑎᒥᓂᒃ ᐊᒻᒪᓗ ᓇᒻᒥᓂᖅ ᑐᕌᒐᕆᔭᕐᒥᓂᒃ ᐊᖅᑯᑎᖃᕐᓱᑎᑦ ᐊᓯᖏᑎᒍᑦ.  

ᐃᓕᓐᓂᐊᓇᐅᓚᐅᕐᑐᖅ ᓈᓯᒪᓕᕐᑎᓗᒍ, ᑲᑎᕐᓱᐊᕕᓃᑦ ᕿᒥᕐᕈᔭᐅᒍᑎᑦ ᓄᐃᑕᑎᑦᓯᔪᑦ ᐃᓘᓐᓈᒍᑦ ᐃᓕᓐᓂᐊᑏᑦ 
ᑲᔪᓯᓂᕕᓂᖏᑦ  77.5%-ᒦᑦᑐᖅ ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᓂᕐᒥᒃ. ᐱᐅᓯᔭᐅᒋᐊᓪᓛᓯᒪᓂᖓ ᐃᓕᓐᓂᐊᑏᑦ 
ᓴᐳᑎᔭᐅᓂᖏᑦᑕ ᐱᑦᓴᑕᖃᕐᑎᑕᐅᓂᖏᑦ ᐱᒍᑦᔨᕕᑦᑎᒍᑦ ᐊᖏᔪᒥᒃ ᐃᑲᔪᕐᓯᓂᖃᕐᓯᒪᕗᖅ ᑖᑦᓱᒥᖓ ᐱᐅᔫᔪᒥᒃ 
ᐱᕙᓪᓕᐊᓂᐅᔪᒥᒃ. 
ᐊᑐᕐᑕᐅᓯᒪᔪᑦ ᑭᖑᓂᐊᒍᑦ: 
ᐱᒍᑦᔨᕕᒃ ᐱᒍᓐᓇᕕᓕᒫᒥᓄᑦ ᐊᑐᕐᓯᒪᔪᖅ ᐱᓇᓱᑦᑎᓂᒃ ᐃᑲᔪᕐᓯᐅᑏᑦ ᐱᓇᓱᐊᕈᑕᐅᓂᖓᓂᒃ, ᐃᓕᔭᐅᓯᒪᒻᒥᑎᓪᓗᒋᑦ 
ᐅᑎᕆᐊᕐᕕᖃᕈᑎᖏᑦ ᐃᓕᓐᓂᐊᑏᑦ ᐱᔭᕇᖕᖑᓱᑦᑐᓄᑦ ᐅᕝᕙᓘᓐᓃᑦ ᓄᖅᑲᖓᑫᓐᓇᓂᖏᓐᓄᑦ 
ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᓂᕆᔭᖏᓐᓄᑦ ᐊᒻᒪᓗ ᐅᑎᖕᖑᓱᑦᑐᓄᑦ ᓄᓇᕕᒻᒧᑦ ᓄᓇᓕᒋᔭᕐᒥᓄᑦ. ᐆᑦᑑᑎᒋᓗᒋᑦ, 
ᑖᒃᑯᐊ ᐅᑎᕆᐊᕐᕕᖃᕈᑏᑦ ᐱᒍᑦᔨᐅᑎᖏᑦ ᐃᓚᖃᕐᑎᓯᒍᓐᓇᑐᑦ ᖃᐅᔨᒪᖃᑎᒋᓐᓇᓂᐊᕐᑕᒥᓂᒃ ᐃᓄᓕᕆᔨᓂᒃ 
ᐅᕝᕙᓘᓐᓃᑦ ᐃᓱᒪᓕᕆᓂᕐᒥᒃ ᐱᒍᑦᔨᕕᖏᓐᓂᒃ ᓄᓇᕕᒻᒥᒃ.   
ᑖᒃᑯᐊ ᐱᒍᑦᔨᕖᑦ ᐊᑐᐃᓐᓇᐅᒥᔪᑦ ᐃᓕᓐᓂᐊᑎᓄᑦ ᐃᓕᓐᓂᐊᑐᓄᑦ ᓄᓇᕕᐅᑉ ᓯᓚᑖᖓᓂᒃ, ᐃᓪᓗᒥ 
ᐱᓇᓱᒍᑎᖃᕐᓂᑯᑦ ᐅᕝᕙᓘᓐᓃᑦ ᑐᕃᓐᓇᓂᒃᑯᑦ ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᕕᖏᓐᓄᑦ ᐃᓕᓐᓂᐊᑏᑦ 
ᐃᓕᓐᓂᐊᑎᐅᕕᒋᔭᖓᓂᒃ.  

ᑖᒪᓐᓇ ᓴᐳᑦᔨᓂᕐᒧᑦ ᐱᑐᑦᓯᒪᖃᑎᒌᑦᑎᓯᓂᖅ, ᐊᒻᒪᓗ ᐊᑐᕋᑦᓭᑦ ᐊᑐᐃᓐᓇᐅᔪᑦ ᑮᓇᐅᔭᖃᕐᑎᑕᐅᓂᕐᒧᑦ 
ᐱᓇᓱᐊᕈᑕᐅᓂᖏᓐᓄᑦ ᐅᕝᕙᓘᓐᓃᑦ ᓇᒻᒥᓂᕆᔭᐅᔪᑦ ᐱᓇᓱᐊᕈᑕᐅᓂᖏᓐᓄᑦ ᒋᐊᖃᓕᑐᐊᕋᒥᑦ, 
ᐃᑲᔪᕐᓯᓯᒪᒻᒪᕆᑦᑐᑦ ᐱᐅᓯᒋᐊᕆᓂᕐᒥᒃ ᐃᓕᓐᓂᐊᑏᑦ ᓄᖅᑲᑲᑦᑕᖏᓐᓂᖏᓐᓂᒃ.  

ᐃᓕᓐᓂᐊᕕᑦᑎᓂᒃ ᐊᑐᓂᑦ, ᐱᓪᓗᑯᒋᐊᓕᓐᓄᑦ ᐱᒍᑦᔨᓃᑦ ᐊᑐᐃᓐᓇᐅᑎᑕᐅᕗᑦ ᓴᐳᑦᔨᒍᓐᓇᓂᕐᒥᒃ ᐱᐊᕋᕐᓂᒃ 
ᐊᑑᑎᓂᖃᕐᑐᓂᒃ ᐃᓕᓐᓂᐊᓂᕐᒥᓂᒃ ᐊᑦᓱᕉᑎᖃᖃᑦᑕᑐᓂᒃ, ᑐᓵᓂᕐᒥᒍᓪᓗ ᐅᕝᕙᓘᓐᓃᑦ ᐱᐅᓯᖃᕐᓂᒥᒍᑦ ᐊᒻᒪᓗ 
ᐱᕙᓪᓕᐊᕋᓱᐊᕐᓂᒥᓂᒃ ᐊᑦᓱᕉᑎᖃᕐᑐᓂᒃ. ᐊᖓᔪᖅᑳᕆᔭᐅᔪᑦ ᑫᓪᓗᑐᕐᑕᐅᒥᔪᑦ ᖃᐅᔨᒋᐊᕐᓯᒪᖁᔭᐅᑦᓱᑎᑦ 
ᓄᓇᓕᒻᒥᑕ ᐃᓕᓐᓂᐊᕕᖏᓐᓂᒃ ᖃᐅᔨᒪᑐᐊᕈᑎᑦ ᐱᐊᕋᖏᑦᑕ ᓴᐳᑎᔭᐅᒋᐊᖃᕐᓂᖏᓐᓂᒃ. 
ᐊᑐᕐᑕᐅᓯᒪᔪᑦ ᑭᖑᓂᐊᒍᑦ: 
ᐊᒥᓱᐃᑦ ᐃᓕᓐᓂᐊᑏᑦ ᐱᓪᓗᑯᒋᐊᓕᓐᓂᒃ ᑭᖕᖒᒪᒋᔭᖃᕐᑐᑦ, ᐆᑦᑑᑎᒋᓗᒋᑦ ᑐᓵᓂᖏᑦ, ᑕᑯᓐᓇᓂᖏᑦ, 
ᐅᖃᕈᓐᓇᓂᖏᑦᒃ, ᐃᑉᐱᓂᐊᕈᓐᓇᓂᖏᑦ ᐅᕝᕙᓗᓐᓃᑦ ᐱᐅᓯᖏᑦ.   
ᑯᐯᒃᒥ, ᐊᑕᐅᓯᖅ ᐃᓕᓐᓂᐊᑎᒃ ᑕᓪᓕᒪᐅᑎᓪᓗᒋᑦ ᓇᓗᓀᕐᑕᐅᓯᒪᔪᑦ ᐱᓪᓗᑯᒋᐊᓕᓐᓂᒃ ᑭᖕᖒᒪᒋᔭᖃᕆᐊᖏᓐᓂᒃ. 
ᑕᒪᓐᓇ  20%-ᖏᓐᓂᒃ ᐃᓘᓐᓇᒍᑦ ᐃᓕᓐᓂᐊᑎᓕᒫᓂᒃ ᑭᒡᒐᑐᕐᓂᖃᕐᑐᖅ  (MEES, 2019).  
ᐃᓕᓐᓂᐊᓂᓕᕆᓂᖅ ᒥᑦᓴᐅᓵᕐᓯᒪᔪᖅ ᓄᓇᕕᒻᒥ; ᐅᓄᕐᓂᕆᔭᖏᑦ ᐃᓕᓐᓂᐊᑏᑦ ᐱᓪᓗᑯᒋᐊᓕᓐᓂᒃ ᑭᖕᖒᒪᒋᔭᓖᑦ 
ᐊᑦᔨᐸᓱᖃᖅᑯᑦ ᑯᐯᒃᓕᒫᑉ ᖃᓄᐃᓕᖓᓂᕆᔭᖓᓄᑦ.  
ᓄᓇᓕᓕᒫᓂᒃ ᐱᓇᓱᖃᑎᒌᑦ ᐱᔪᓐᓇᐅᑎᖃᕐᓱᑎᑦ ᑐᓂᓯᓲᖑᕗᑦ ᓴᐳᑦᔨᓂᕐᒥᒃ ᐱᒍᑦᔨᓱᑎᑦ ᐃᓕᓐᓂᐊᑎᓂᒃ 
ᓄᓇᕕᒻᒥ. ᐱᓇᓱᖃᑎᖃᓲᑦ ᐱᓇᓱᐊᖃᑎᒥᓂᒃ ᐊᑐᓂᑦ ᐃᓕᓐᓂᐊᕕᐅᔪᓂᒃ. ᑖᒃᑯᐊ ᓄᓇᓕᓕᒫᓂᒃ ᐱᔪᓐᓇᐅᑎᓖᑦ 
ᒪᕐᕈᐃᓂᒃ ᐱᓇᓱᐊᕐᑕᖃᓗᐊᖕᖑᐊᓲᑦ:  
ᐃᓱᒪᒃᑯᑦ ᐃᓅᖃᑎᒌᓐᓂᒧᑦ ᓴᐳᑦᔭᐅᓂᖅ: ᑖᓐᓇ ᐃᓚᖃᕐᑐᖅ ᐱᒍᑦᔨᓂᕐᒥᒃ ᐃᓕᓐᓂᐊᑎᓂᒃ 
ᐊᑦᑐᑕᐅᓯᒪᑐᐃᓐᓇᕆᐊᖃᕐᑐᓂᒃ ᐃᓅᖃᑎᒋᔭᐅᓯᒪᓂᒃᑯᑦ ᐊᒻᒪᓗ ᓄᓇᓕᒻᒧᑦ ᐊᑦᓱᕉᑎᖃᕐᓯᒪᓂᒃᑯᑦ. ᑖᒃᑯᐊ 
ᐃᓕᓐᓂᐊᑏᑦ ᐱᒍᓐᓇᓂᖃᕐᑎᑕᐅᔪᑦ ᓴᐳᑦᔭᐅᒍᓐᓇᓂᕐᒥᒃ ᐱᓪᓗᑯᑦᑐᓕᕆᔨᑦᑎᓂᒃ ᐃᓕᓐᓂᐊᕕᒻᒥᒃ: ᐃᓕᓐᓂᐊᑎᓂᒃ 
ᓴᐳᑦᔨᓂᕐᒧᑦ ᐱᔪᓐᓇᐅᑎᓖᑦ, ᓄᓇᓕᒻᒥ ᐃᓕᓐᓂᐊᑎᓂᒃ ᐃᓱᐊᕐᓭᔩᑦ, ᐱᐅᓯᕆᔭᐅᔪᒃ ᐱᓪᓗᑯᑦᑐᓕᕆᔩᑦ.  
ᐱᐅᓯᕐᓲᑎᐅᖕᖏᑐᒃᑯᑦ ᐃᓕᓐᓂᐊᓂᕐᒧᑦ ᓴᐳᑎᔭᐅᓂᖅ: ᑕᓐᓇ ᐃᓚᖃᕐᑐᖅ ᐱᒍᑦᔨᓂᕐᒥᒃ ᐃᓕᓐᓂᐊᑎᓂᒃ 
ᐊᑑᑎᔭᖃᕐᑐᓂᒃ ᐃᓕᓐᓂᐊᓂᕐᒥᒃ ᐊᑦᓱᕉᑎᖃᕐᑐᓂᒃ ᐆᑦᑑᑎᒋᓗᒋᑦ ᐊᑐᐊᕐᓯᒋᐅᑲᓪᓚᖏᑦᑐᑦ, ᑐᓵᑦᓯᐊᖏᑦᑐᑦ, 
ᐊᓯᖏᓪᓗ. ᓴᐳᑎᔭᐅᓚᖓᑎᓪᓗᒋᑦ ᐃᓕᓐᓂᐊᑏᑦ, ᓄᓇᓕᓕᒫᓂᒃ ᐱᓪᓗᑯᑦᑐᓕᕆᔩᑦ ᐆᑦᑑᑎᒋᓗᒋᑦ ᐃᓱᒪᓕᕆᔩᑦ, 
ᐅᖄᓂᕐᒥᒃ ᐅᕝᕙᓘᓐᓃᑦ ᐅᖃᐅᓯᕐᓂᒃ ᐱᓪᓗᑯᑦᑐᓕᕆᔩᑦ ᐱᓇᓱᖃᑎᖃᓲᑦ ᑐᕃᓐᓇᑐᒥᒃ ᐃᓕᓐᓂᐊᕖᑦ 
ᐱᓪᓗᑯᑦᑐᓕᕆᓂᕐᒥᒃ ᐃᓕᓐᓂᐊᑎᑦᓯᔨᖏᓐᓂᒃ ᐊᒻᒪᓗ ᐱᓪᓗᑯᒋᐊᓕᓐᓂᒃ ᐃᓕᓐᓂᐊᓂᓕᕆᓂᕐᒧᑦ ᐱᓪᓗᑯᑦᑐᓕᕆᔨᓂᒃ. 

ᑲᒥᓯᓀᑦ ᐊᑐᓕᕐᑎᓯᔪᕕᓃᑦ ᑐᑭᑖᕈᑎᒥᒃ ᑎᓕᔨᓂᖃᕐᑐᒥᒃ ᓄᓇᕕᒻᒥ ᑎᒥᐅᔪᓕᒫᓂᒃ ᐊᐅᓚᑦᔦᒋᐊᖁᔨᓂᕐᑯᑦ ᑯᐯᒃ 
ᑲᕙᒪᖓᓂᒃ ᐊᒻᒪᓗ ᑲᕙᒪᑐᖃᒃᑯᓂᒃ ᐅᐃᒪᓇᕐᑐᒥᒃ ᐱᐅᓯᒋᐊᕐᑕᐅᖁᔨᓗᑎᑦ ᑐᓴᐅᒪᖃᑎᒌᒍᑏᑦ 
ᐋᖅᑭᓱᕐᓯᒪᓂᖏᓐᓂᒃ ᐊᒻᒪᓗ ᖁᒻᒧᐊᑎᑕᐅᓯᒪᔪᒃᑯᑦ ᐱᑐᑦᓯᒪᒍᑎᖏᓐᓂᒃ ᓄᓇᕕᐅᑉ.  
ᐊᑐᕐᑕᐅᓯᒪᔪᑦ ᑭᖑᓂᐊᒍᑦ: 
ᑐᑭᑖᕈᑎᒃ ᐊᑐᓕᕐᑎᑕᐅᓚᐅᕐᑐᖅ ᑐᕌᒐᕆᔭᐅᑎᓗᒍ ᐅᖃᕐᑕᐅᒋᐊᓪᓛᔭᐅᓂᖓ ᐅᐃᒪᓇᕐᑐᒥᒃ ᑭᖕᖒᒪᖏᔭᖃᕐᓂᖅ 
ᑲᕙᒪᒧᑦ ᓴᐳᑎᔭᐅᒋᐊᖃᕐᓂᖅ ᑲᔪᓯᑎᑕᐅᑦᓯᐊᖁᓗᒋᑦ ᑐᓂᔭᐅᑦᓯᐊᕆᐊᖃᕐᓂᖏᑦ ᐃᓕᓐᓂᐊᓂᓕᕆᓂᐅᑉ 
ᐱᒍᑦᔭᐅᒍᑎᖏᑦ ᓄᓇᕕᒻᒥᐅᑦ ᐃᓄᖁᑎᖏᓐᓄᑦ. 
ᐱᑦᔪᑎᒋᑦᓱᒍ ᓄᕙᓐᓇᔪᐊᖅ-19 ᐃᕐᐸᑎᕐᔪᐊᓂᖓ, ᑕᒪᑦᓱᒪᐅᑉ ᑭᖕᖒᒪᓇᕐᓂᖓ ᐅᐃᒪᓇᕐᓯᕙᓪᓕᐊᑐᐃᓐᓴᑐᖅ. 
ᑌᒣᒻᒪᑦ, ᐃᓕᓐᓂᐊᓂᓕᕆᓂᕐᒧᑦ ᐊᑐᕋᑦᓭᑦ, ᐅᖓᓯᑦᑐᒥᒃ ᐃᓕᓐᓂᐊᑏᑦ ᓴᐳᑦᔭᐅᒋᐊᖃᕐᓂᖏᑦ ᐊᒻᒪᓗ ᐅᖓᓯᑦᑐᒥᒃ 
ᐃᓕᓐᓂᐊᑎᑦᓯᓂᖅ ᐊᑑᑎᔭᐅᖅᑲᔭᖕᖏᑐᖅ ᐊᑐᕈᓐᓇᓯᐊᕐᑐᓂᒃ ᑐᓴᐅᒪᖃᑎᒌᒍᑎᓂᒃ ᐱᑕᖃᖕᖏᑐᐊᕐᐸᑦ 
ᐋᖅᑭᓱᕐᓯᒪᔪᓂᒃ.  
ᐊᑑᑎᑐᐃᓐᓇᕆᐊᓕᓐᓄᑦ ᐸᕐᓇᓯᒪᐅᑏᑦ ᓄᐃᑕᐅᓯᒪᓕᕋᓗᐊᕐᑎᓗᒋᑦ ᐊᒻᒪᓗ ᖁᒻᒧᐊᑎᑕᐅᓯᒪᔪᒃᑯᑦ 
ᐃᓕᓐᓂᐊᓂᓕᕆᓂᕐᒧᑦ ᐊᑐᕋᑦᓭᑦ ᐋᖅᑭᓱᕐᑕᐅᓯᒪᒐᓗᐊᕐᑎᓗᒋᑦ, ᓄᓇᕕᐅᑉ ᐃᓕᓐᓂᐊᓂᓕᕆᓂᖓ 
ᓱᒍᓐᓇᖏᕐᑎᑕᐅᓯᒪᕗᖅ ᐱᐅᑦᓯᐊᖏᑦᑐᓄᑦ ᐋᖅᕿᓱᕐᓯᒪᐅᑎᖃᕐᓂᑯᖓᓄᑦ ᐊᑐᕐᑎᓂᒃ 
ᐱᕕᑦᓴᖃᕐᑎᓯᑦᓯᐊᖏᑦᑑᓱᑎᑦ ᑖᒃᑯᓂᖓ ᐊᑐᕋᑦᓴᓕᐊᖑᓯᒪᔪᓂᒃ. 


